
DIPONO TSA LEGODIMO

(205)

Dingwe tsa dipono tse, ke ne ke di neetswe pele ga Morena Jesu a nkisa moleteng wa molelo. Tse dingwe di ne tsa tla fa ke le gaufi le go fetsa ka loeto la me lwa moleteng wa molelo.

GO TSHWANA LE MODIMO

Ka ne ka nna le pono e ya legodimo fa ke ne ke le tengteng thapelong, kakanyong ka Lefoko le Modimo le go rorisa Modimo.

Kgalalelo ya Morena e ne ya fologela felong fa ke neng ke rapela teng. Molelo o o phaphaletseng, lesedi le le maatla le maatla a magolo a ne a bonala pele ga matlho a me. Mo gare ga molelo le lesedi go ne go nale stulo sa bogosi sa Modimo. Mo sutolong seno sa bogosi go ne go le setshwano sa Modimo. Boitumelo, kagiso le lerato di ne di elela go tswa go Modimo yo o thata yotlhe.

Mowa o o neng o potologa setulo sa Bogosi o ne o tletse ke baengelenyana ba masea, ba opela le go atla Morena mo sefatlhegong, mo matsogong le mo maotong a gaagwe. Pina e ba neng ba e opela e ne e re, ‘‘Go Boitshepo, go Boitshepo, go Boitshepo Morena Modimo mothatayotlhe.’’ Bengelenyana ba, ba ne ba nale mongwe le mongwe leleme la molelo mo godimo ga tlhogo le mo mafelelong a phukanyana e nngwe le e nngwe. Motsamao wa diphuka tsa bone o ne e kete o tsamaisana le motsamao wa maatla le kgalalelo ya Morena. 

Moengelenyana a fofa go tla go nna a nkama matlho.

DITHABA TSA GAUTA

Mo ponong ke ne ka leba kgakala mo godimo ga lefatshe. Ke ne ka bona gore mmu o ne o le mosetlha o nyoretswe pula sekgala se se telele. Mmu o ne o phatlogile, o omile o sena se se golang go one. Go ne go sena ditlhare kgotsa dijalo tsa mofuta ope kana ope tse di golang gope.

Ke ne ka letlelelwa go bona go feta mmu o o omileng oo, ka bona go fitlha legodimong. Koo go ne go nale dithaba tse pedi tse dikgolo di bapile, di kgomana ko tlase. Ga ke itse gore di ne di le bo leele jo bo kae, fela di ne di le dileele thata thata fela. Ka ne ka atamela dithaba tse ka lemoga gore di dirilwe ka gauta-gauta e e feletseng thata gore e be e kgone go bonala e kete galase, matlho a bonela mo teng ga yone le go fetelela. 

Go feta dithaba tse go ne go nale lebone le le bogale le le sweu, la gola go tlatsa lefatshe le magodimo gotlhe. Ke ne ka utlwa mo pelong gore se ke one motheo o legodimo le ntseng mo go lone.

Batho ba lwela palamonwana e nnye ya gauta, fela Modimo ke ene a nang le gauta yotlhe, ke ya gaagwe.

GO AGIWA GA NTLO YA MAJABAJABA

Erile ke santse ke rapela ke ne ka nna le pono eno. Ke ne ka bona baengele ba bala mo go kwadileng teng gotlhe ka tse re di dirang mo lefatsheng. Bangwe ba baengele ba ne ba nale diphuka, ga ba bangwe ba sena tsone. Ba bangwe ba ne ba le bagolo, fa ba bangwe ba le bannye, mme botlhe ba ne ba nale difatlhego tse di sa tshwaneng. Go tshwana le batho mo lefatsheng, baengele le bone bane ba kgona go farologanngwa ka difatlhego tsa bone.

Ke ne ka bona baengele ba sega diteemane tse di kimakima thata ba di baa mo motheong wa matlo a magolo a mantle. Diteemane tse di ne di le bophara jwa leoto le boleele jwa maoto a mabedi, mme di le dintle thata. Nako le nako ga motho a ineela Modimong, teemane e le nngwe e tla go tsenngwa mo motheong wa ntlo ya motho yoo bontshitseng motho yo tsela. Ga gona tiro e e direlwang lefela ga o direla Modimo.

DIKGORO TSA LEGODIMO

Ka nako e nngwe ga ke ntse ke rapela, ke ne ka bona pono e ka legodimo. Ke ne ke le moweng ga moengele a ntsaya a ikisa magodimong. Ka ne ka bona gape pono ya lesedi le le phatsimang  le kgalalelo  ya go tshwana le e ke e boneng morago ga dithaba tsa gauta. Go ne go itumedisa go bona maatla a Modimo a le tlhagisitswe.

Ga moengele le nna re atamela kgoro e kgolo ya legodimo mo leboteng le legolo, re ne ra bona baengele ba babedi ba bogolo jo bo makatsang ba tshwere marumo. Ba ne ba le botelele jwa go ka nna maoto a masome a matlhano (50) le moriri e kete gauta e e tshelwang. Dikgoro tse di ne di le dileele gore ke palelwe ke go bona godimo ga tsone. Di ne di tlhagisa botaki jo bo ntle jo ke iseng ke bo bone. Di ne di dirilwe ka diatla di nale memeno e e makatsang, di nale meakgego, meago le botaki, mme di tsentswe diteemane le matlapa a mantsi a mangwe a tlhwatlhwa e e godimo. Sengwe le sengwe mo dikgorong se ne se beilwe sentle, go se se se imelang se sengwe ka bontsi, di bulegela kwa ntle. Ga ne ga tswa moengele ko morago ga kgoro a tla a tshotse buka mo diatleng tsa gaagwe. Morago ga go lebelela mo bukeng, o ne a dumela ka tlhogo, a netefatsa gore nka tsena.

Mmadi wa buka, ga o kgone go tsena legodimong ga leina la gago le seyo mo bukeng ya Kwana ya Botshelo.

PHAPOSI YA DITLANKANA

Mo ponong, moengele o ne a ntsaya a nkisa legodimong, a mpontsa phaposi e nngwe e kgolo ya mabota a gauta. Ditlhaka tsa alefabeta di ne di kwaletswe leboteng fano le fale. Phaposi e e ne e lebega go tshwana le laeborari e kgolo, fela dibuka di ne di ageletswe mo maboteng, go nale go beiwa mo dirakeng. 

Baengele ba ba apereng meaparo e meleele ba ne ba ntsha dibuka maboteng, ba di bala ka tlhoafalo. Go ne go bonala go nale lenaneo le le tlhamaletseng le le tsepameng le ba le setseng morago. Ka ne ka lemoga gore dibuka ke tsa gauta e kima ko ntle, le matlhare a mangwe a le mahibidu. Dibuka tse di ne di le dintle thata.

Moengele o o neng a nale nna o ne a nthaya a re ke dibuka tse di begang ditiragalo tsotlhe tsa batho botlhe ba ba kileng ba tsalwa mo lefatsheng. Ka ne ka bolelelwa gore go nale diphaposi tse dingwe tse le tsone di tshwereng pego ya ditiro tsa batho. Nako le nako baengelebagolo ba ne ba tsaya dibuka tse ba di isa go Modimo gore a di bone a tsee tshwetso ya gore di a kgatlhisa kgotsa nyaa. Dibuka tse di ne di nale dikopo tsa dithapelo, diporofeto, boitshwaro le dikakanyo tsa motho, kgolo mo Modimong, mewa ya batho ba o ba tlisitseng tseleng ya Modimo, maungo a Mowa le tse dingwe tse dintsi. Sengwe le sengwe se re se dirang mo lefatsheng se kwalwa ke baengele mo nngweng ya dibuka tseo. 

Nako le nako moengele o tla bo a fitlha go pagolola nngwe ya dibuka go tlhatswa matlhare ka letsela le le bonolo. Matlhare a a tlhatswitseng a fetoga go nna khibidu.

MAPALAMELO A GO YA LEGODIMONG
Mowa wa Modimo o ne wa nneela pono e e latelang. Ke ne ka bona mapalamelo a magolo a semowa a fologa go tswa legodimong go tla lefatsheng. Ka mo letlhakoreng le lengwe la mapalamelo baengele ba ne ba fologela lefatsheng, ka le lengwe ba ne ba tlhatlhoga.

Baengele ba ba mo mapalamelong ba ne ba sena diphuka, fela o mongwe le yo mongwe a tshwere buka e e nang le leina le kwetswe mo lekgapheng la kwa ntle mo pele. Ba bangwe ba baengele ba ne ba bonala e kete ba fa ba bangwe ditaelo le go araba dipotso tse ba di boditsweng ke baengele ba bangwe. Ga ditaelo di amogetswe le dipotso tsa bone di arabilwe, ba ne ba nyelela. 
Ka ne ka bona mapalamelo a mangwe ko mafelong a mangwe a lefatshe. Baengele ba ne ba tlhola ba le mo motsamaong, ba pagama le go fologa. Baengele ba ne ba tsamaya ka boganka  le bogatlhamelamasisi, ka e le barongwa ba ba tsamisang melaetsa e e tswang Modimong.
